
შპს ,,კოლხეთი ცემენტს“
მის: ქ. ზუგდიდი, ჯანაშიას ქ №1
ელ. ფოსტა: evrocement@mail.ru

საქართველოს გარემოს დაცვისა და სოფლის მეურნეობის სამინისტრომ განიხილა 
გარემოსდაცვითი გადაწყვეტილების მიღების მიზნით წარმოდგენილი თქვენი 2021 წლის 
21 ივნისის N10913 განცხადება, რომელიც ეხება ქ. ზუგდიდში შპს ,,კოლხეთი ცემენტის“ 
საწარმოს მშენებლობისა და ექსპლუატაციის გარემოზე ზემოქმედების შეფასების ანგარიშს 
და გაცნობებთ შემდეგს:

● გზშ-ის ანგარიში წარმოდგენილია საწარმოს მშენებლობასა და ექსპლუატაციაზე. 
ვინაიდან, გზშ-ის ანგარიშის თანახმად, საწარმოში ძირითადი სამშენებლო და 
დანადგარების სამონტაჟო სამუშაოები უკვე ჩატარებულია, ამასთან, საქართველოს 
გარემოს დაცვისა და სოფლის მეურნეობის მინისტრის 2021 წლის 5 აპრილის N2-
400 ბრძანება და სკოპინგის დასკვნა N17 (01.04.2021) გაცემულია „გარემოსდაცვითი 
შეფასების კოდექსის“ მე-9 მუხლის და ამავე კოდექსის II დანართის მე-5 პუნქტის 
5.4 ქვეპუნქტის (ცემენტის, კირის, გაჯის ან/და თაბაშირის წარმოება) საფუძველზე, 
გზშ-ის ანგარიშის სახელწოდება საჭიროებს კორექტირებას და სკოპინგის 
დასკვნასთან შესაბამისობაში მოყვანას; 

● გარემოსდაცვითი გადაწყვეტილების მიღების თაობაზე წარმოდგენილ 
განცხადებაში მითითებულია, რომ წერილს თან ერთვის დოკუმენტაცია, მათ 
შორის ამონაწერი სამეწარმეო რეესტრიდან შპს „მგტ“-ის რეგისტრაციის თაობაზე. 
აღნიშნული საჭიროებს კორექტირებას; 

● გზშ-ის ანგარიშში არ არის წარმოდგენილი მტვერდამჭერის საპასპორტო 
მონაცემები რაც საჭიროებს დაზუსტებას; 

● გზშ-ის ანგარიშში წარმოდგენილია ატმოსფერულ ჰაერში მავნე ნივთიერებათა 
გაფრქვევის წყაროები და მათი დახასიათება, რომლის თანახმად გაფრქვევის 2 
წყაროს (გ-3 და გ-4 (ნედლეულის საწყობები)) სამუშაო დრო შეადგენს დღე-ღამეში 
24 სთ-ს, ხოლო წელიწადში 7860 დღეს (გვ. 118). ზემოაღნიშნული ხარვეზი 
საჭიროებს კორექტირებას; 

● გზშ-ის ანგარიშის თანახმად, საწარმოს ადმინისტრაციამ შეიმუშავა საწარმოში 
შემოსატანი ნედლეულის ტრანსპორტირების გეგმა-გრაფიკი, რომელიც შეათანხმა 

ქ. ზუგდიდის მუნიციპალიტეტთან, ამასთან აღნიშნულია რომ შეთანხმების 
დამადასტურებელი დოკუმენტაცია წარმოდგენილია დანართის სახით. დანართის 
სახით გზშ-ის ანგარიშს თან ერთვის შპს „კოლხეთი ცემენტის“ მიერ ზუგდიდის 
მუნიციპალიტეტის მერიასთან მიწერილი წერილი, რომლითაც ტრანსპორტის 
გადაადგილება შეთანხმებულია მხოლოდ კონკრეტული პერიოდისთვის, კერძოდ 
2021 წლის 10 სექტემბრიდან მომდევნო 15 დღის განმავლობაში და კონკრეტულ 
სამარშრუტო ტრაექტორიასთან მიმართებით. ზუგდიდის მუნიციპალიტეტის 
მერიის პასუხში აღნიშნულია, რომ კომპანიის მიერ გამოსაყენებლად დაგეგმილ 
გზის მონაკვეთზე სატვირთო ავტომანქანებზე (არაუმეტეს ღერძზე 10 ტონისა) 
შეზღუდვა დაწესებული არ არის. დაზუსტებას საჭიროებს კომპანიის მიერ 
გამოყენებული სატვირთო ავტომანქანების ტვირთამწეობა, მათ შორის რა 
რაოდენობის პროდუქტის შემოტანაა დაგეგმილი ერთ რეისზე; 

● გზშ-ის ანგარიშში წარმოდგენილ ნედლეულის ტრანსპორტირების სქემასა 
(სურათი 3.3.1.) და კომპანიის მიერ ზუგდიდის მუნიციპალიტეტის მერიაში 
გაგზავნილ წერილში ასახული გზები/ქუჩები არ შეესაბამება ერთმანეთს, რაც 
საჭიროებს დაზუსტებას. ამასთან, გზშ-ის ანგარიშში წარმოდგენილი უნდა იყოს 
ნედლეულის/პროდუქციის    ტრანსპორტირების   სქემის   და   გეგმა-გრაფიკის 
მუნიციპალიტეტთან შეთანხმების დამადასტურებელი დოკუმენტაცია;

გზშ-ის ანგარიშს თან ახლავს ქ. ზუგდიდის მაცხოვრებლების კოლექტიური განცხადება 
საწარმოს მშენებლობასთან დაკავშირებით, მათი ხელმოწერებითა და პირადი ნომრების 
მითითებით. გაცნობებთ, რომ ,,პერსონალურ მონაცემთა დაცვის შესახებ’’ საქართველოს 
კანონის მე-5 მუხლის „ა“ პუნქტისა და საქართველოს ზოგადი ადმინისტრაციული 
კოდექსის 44-ე მუხლის თანახმად, საჯარო დაწესებულება ვალდებულია არ გაახმაუროს 
პირის პერსონალური მონაცემები თვით ამ პირის თანხმობის გარეშე, გარდა კანონით 
გათვალისწინებული შემთხვევებისა, როდესაც ეს აუცილებელია სახელმწიფო ან 
საზოგადოებრივი უსაფრთხოების უზრუნველსაყოფად. 

სამინისტრო კანონმდებლობის შესაბამისად, გარემოსდაცვითი გადაწყვეტილების მიღების 
მიზნით, ადმინისტრაციულ წარმოებას დაიწყებს ზემოაღნიშნული შენიშვნების 
გათვალისწინებით „გარემოსდაცვითი შეფასების კოდექსით“ განსაზღვრული 
სრულყოფილი დოკუმენტაციის სამინისტროში წარმოდგენის შემდეგ.

ნინო თანდილაშვილი

მინისტრის მოადგილე

